
No veddieìvo atra manëa

De fâ libera a trachëa

Che de fâse do coraggio

E poi fâghe ûn bello taggio.

TOM. Taggio ?

TIRIT. Taggio .... Unn-a demöa

De poeì veddighe in ta göa.

TOM. Sciä l'é matto! ma ghe pâ?

O l'é ûn vueila assotterrâ.

TIRIT. (offeso) Sciä cange i termini, sciä no m'offende,

De l'arte medica, sciä no s'intende;

Confermo a diagnosi, amiæ ûn pö chì

Chi vêu dâ regole, conseggi a mi,

No gh'é rimedio, ûrge taggiâ

Dunque a paralisi ä soffochiâ.

TOM. Che belle baccere! Sciä me fa presto

Un taggio e ziffette sciä é bello lesto

Ma punto e virgola, chi gh'é de mëzo

A l'é mæ figgia cö sò cannuëzo

Primma de veddila sacrificâ,

Vêuggio ëse libero de consûltâ.

TIRIT.. Ah! sciä vêu fâ ûn consûlto? me ne vaddo.

TOM. Ma perchè! sciä se ferme.

TIRIT. Pæi de no!

Mi no consûlto mai .... no me degraddo

Con chi e meno che mi.

TOM. Ma se son mëghi,

Son tûtti sò colleghi.

TIRIT. Colleghi? no l'é vëo,

Son bestie tûtti a rëo.

TOM. Sciä scûze, sciä l'é ûn bello originale.

TIRIT. Mi son quello che son

E formo ûn eccesion (p. p.)

TOM. Ma sciä aspëte.

TIRIT. No posso, che ho premûa ,

Padron, o riveriscio (p. p.)

E zà, sciä piggia o liscio

